Монгол Улсын Их Хурлын 2009 оны намрын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 2009 оны 11 дүгээр сарын 24-ний өдөр (Мягмар гараг)-ийн хуралдаан 10 цаг 25 минутад Төрийн ордны “А ” танхимд эхлэв.


Байнгын хорооны дарга, УИХ-ын гишүүн Д.Оюунхорол ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 18 гишүүнээс 14  гишүүн ирж, 77,7  хувийн ирцтэй байв. Үүнд:


Чөлөөтэй: Д.К.Батбаяр, Л.Гүндалай

Тасалсан: Д.Арвин, Ө.Энхтүвшин
Нэг. Хүний хөгжил сангийн 2010 оны төсвийн тухай хуулийн төсөл /Хоёрдахь хэлэлцүүлэг/

Хэлэлцэж буй асуудалтай холбогдуулан Сангийн сайд С.Баярцогт, мөн яамны Хэлтсийн дарга Ж.Ганбат,  Б.Нямаа, Нийгмийн хамгаалал, хөдөлмөрийн сайд Т.Ганди,  мөн яамны Газрын дарга С.Аюуш, Улсын Их Хурлын Тамгын газрын   Эрх зүй, хууль тогтоомжийн хэлтсийн зөвлөх Ж.Энхбаяр, Нийгмийн бодлого, боловсрол, соёл, шинжлэх ухааны байнгын хорооны зөвлөх Р.Эрдэнэтуяа, референт П.Тогоо нарын бүрэлдэхүүнтэй ажлын хэсэг байлцав.

Хүний хөгжил сангийн 2010 оны төсвийн тухай хуулийн төслийн талаар Сангийн сайд Баярцогт танилцуулга хийв.

Танилцуулгатай холбогдуулан Улсын Их Хурлын гишүүн Ч.Улаан, Н.Ганбямба нарын асуусан асуултад Улсын Их Хурлын гишүүн Д.Оюунхорол, С.Бямбацогт, Нийгмийн хамгаалал, хөдөлмөрийн сайд Т.Ганди нар хариулж, нэмэлт тайлбар хийв.

Д.Оюунхорол: Хүний хөгжил сангийн  2010 оны төсвийн тухай хуулийн төслийн хоёр дахь хэлэлцүүлгийг дэмжиж байгаа гишүүд гараа өргөнө үү.

Зөвшөөрсөн10

Татгалзсан 
3

Бүгд 

13

Улсын Их Хурлын гишүүн, Байнгын хорооны дарга Д.Оюунхорол Байнгын хорооноос гарах тогтоолын төслийг бүрэн эхээр нь уншиж танилцуулав. 

Тогтоолын төсөлтэй холбогдуулан Улсын Их Хурлын гишүүн  Д.Оюунхорол танилцуулав. 

Улсын Их Хурлын гишүүн  Д.Дондог, Ч.Улаан, Ц.Баярсайхан, Д.Одбаяр, Д.Дэмбэрэл нарын асуусан асуултад Улсын Их Хурлын гишүүн Д.Оюунхорол, Сангийн сайд С.Баярцогт,  Нийгмийн хамгаалал, хөдөлмөрийн сайд Т.Ганди, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Ж.Энхбаяр нар хариулж, нэмэлт тайлбар хийв.


Д.Оюунхорол: 1.Нийгмийн халамжийг сайжруулах талаар авах арга хэмжээний тухай тогтоолыг хэлэлцэх нь зүйтэй гэсэн саналтай гишүүд гараа өргөнө үү.


Зөвшөөрсөн
12


Татгалзсан
1


Бүгд 

13


Гишүүдийн олонхийн саналаар дэмжигдлээ.


2.Иргэний эрүүл мэндийн даатгалын тухай хуульд  өөрчлөлт оруулах тухай хуулийг хэлэлцэх нь зүйтэй гэж үзэж байгаа гишүүд гараа өргөнө үү.


Зөвшөөрсөн
12


Татгалзсан
1


Бүгд 

13


Гишүүдийн олонхийн саналаар дэмжигдлээ.


3.Эх, хүүхдэд тэтгэмж олгох, хүүхэд, эх, гэр бүлд мөнгөн тусламж үзүүлэх тухай хуулийг хүчингүй болсонд тооцох тухай гэсэн хуулийг хэлэлцэх нь зүйтэй гэсэн саналыг дэмжиж байгаа гишүүд  гараа өргөнө үү. 


Зөвшөөрсөн
12


Татгалзсан
1


Бүгд 

13


Гишүүдийн олонхийн саналаар дэмжигдлээ.


4.Нийгмийн халамжийн тухай хуульд нэмэлт оруулах тухай хуулийн төслийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү.


Зөвшөөрсөн
12


Татгалзсан
1


Бүгд 

13


Гишүүдийн олонхийн саналаар дэмжигдлээ.


5.Тогтоолд өөрчлөлт оруулах тухай асуудлыг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү.


Зөвшөөрсөн
12


Татгалзсан
1


Бүгд 

13


Гишүүдийн олонхийн саналаар дэмжигдлээ.


6.Нийгмийн халамжийг сайжруулах талаар авах арга хэмжээний тухай тогтоолын төслийг Улсын Их Хурлын нэгдсэн чуулганд оруулъя гэсэн саналыг дэмжиж байгаа гишүүд гараа өргөнө үү.


Зөвшөөрсөн
12


Татгалзсан
1


Бүгд 

13


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын нэгдсэн чуулганд Улсын Их Хурлын гишүүн Д.Дондог танилцуулахаар тогтов.

Хоёр. Эм, эмнэлгийн хэрэгслийн тухай хуульд нэмэлт оруулах тухай хуулийн төсөл /Анхны хэлэлцүүлэг/

Хэлэлцэж буй асуудалтай холбогдуулан Эрүүл мэндийн сайд С.Ламбаа, мөн яамны Эм, эмнэлгийн хэрэгслийн газрын дарга Ч.Мөнхдэлгэр, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Э.Эрдэнэсүрэн, Нийгмийн бодлогын байнгын хорооны зөвлөх Р.Эрдэнэтуяа, референт П.Тогоо нар байлцав.

Хуулийн төслийн анхны хэлэлцүүлэгтэй холбогдуулан Улсын Их Хурлын гишүүн С.Эрдэнэ, Д.Очирбат, Ч.Улаан, Ц.Баярсайхан нар санал хэлэв. 

Д.Оюунхорол:  Хуулийн төслийг анхны хэлэлцүүлгээр нь батлах саналыг дэмжиж байгаа гишүүд гараа  өргөнө үү.

Зөвшөөрсөн
12


Татгалзсан
2


Бүгд 

14


Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Д.Очирбат Улсын Их Хурлын чуулганы хуралдаанд танилцуулахаар тогтов.

Хуралдаан 10 цаг 20 минутад өндөрлөв. 

Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ,

СОЁЛ, ШИНЖЛЭХ УХААНЫ БАЙНГЫН

ХОРООНЫ ДАРГА






Д.ОЮУНХОРОЛ

Тэмдэглэлтэй танилцсэн:

ХУРАЛДААНЫ ТЭМДЭГЛЭЛ

ХӨТЛӨГЧ:







Д.ЦЭНДСҮРЭН
УЛСЫН ИХ ХУРЛЫН НИЙГМИЙН БОДЛОГО, БОЛОВСРОЛ, СОЁЛ,

ШИНЖЛЭХ УХААНЫ БАЙНГЫН ХОРООНЫ 2009 ОНЫ 11 ДҮГЭЭР
САРЫН 24-НИЙ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Д.Оюунхорол:  Хуралдаанд ирвэл зохих 18 гишүүнээс 11 гишүүн ирж, 61,1 хувийн ирцтэй байгаа учраас Байнгын хорооны хуралдаан нээснийг мэдэгдье.

Нийгмийн бодлого боловсрол, соёл, шинжлэх ухааны байнгын хорооны өнөөдрийн хуралдаанаар дараахь асуудлыг хэлэлцье гэсэн саналтай байна. Хэлэлцэх асуудлыг танилцуулъя.

Нэгдүгээрт, Хүний хөгжил сангийн 2010 оны төсвийн тухай хуулийн төсөл хоёрдахь хэлэлцүүлэг.

Хоёрдугаарт, Эм, эмнэлгийн хэрэгслийн тухай хуульд нэмэлт оруулах тухай  хуулийн төслийн анхны хэлэлцүүлгийг хийе гэсэн ийм саналтай байна.

Хэлэлцэх асуудлыг дэмжиж байгаа гишүүд гараа өргөнө үү.

Хүний хөгжил сангийн 2010 оны төсвийн тухай хуулийн төслийн талаар Сангийн сайд Баярцогт танилцуулга хийнэ.

С.Баярцогт: Улсын Их Хурлын Байнгын хорооны дарга, эрхэм гишүүд ээ
Улсын Их Хурал  2009 оны 11 дүгээр сарын 18-ны өдрийн нэгдсэн хуралдаанаар  Хүний хөгжлийн сангийн тухай хуулийг баталсан. 

Хүний хөгжлийн сангийн тухай хуулийн 3,2 дахь хэсгийн дагуу стратегийн ач холбогдол бүхий ашигт малтмалын ордын ашиглалтын тусгай зөвшөөрөл эзэмшигч хуулийн этгээдийн төрийн өмчид ногдох хувьцааны ногдол ашиг, хувьцаа борлуулсны орлого, мөн ашигт малтмалын нөөц ашигласны төлбөрийн улсын төсөвт ногдох хэсэг нь Хүний хөгжлийн сангийн орлогын эх үүсвэр байхаар заасан. 

Монгол Улсын 2010 оны төсвийн тухай хуулийн төсөлд дэлхийн зах зээл дээрх цэвэр зэсийн үнийг 5184,7 ам доллараар тооцож, ашигт малтмалын нөөц ашигласны төлбөрийн орлогыг 76,4 тэрбум төгрөгөөр, Эрдэнэт үйлдвэрийн 2008 оны ашгаас Монголын талд ногдох ашгийн орлогыг 39,9 тэрбум төгрөгөөр тус тус төсөвт төвлөрүүлэхээр тооцож тусгасан. 

Хүний хөгжлийн сангийн тухай  хууль батлагдан гарсантай холбогдуулан  2010 оны улсын төсвийн төсөлд тусгагдсан орлогоос нийт  116,3 тэрбум төгрөгийн орлого Хүний хөгжлийн сангийн орлогод шилжихээр байна. Үүнээс 76,4 тэрбум төгрөг нь улсын төсөвт төвлөрөх ашигт малтмалын нөөц ашигласны төлбөр, 39,9 хувь нь Эрдэнэт  үйлдвэрийн улсын төсөвт төвлөрүүлэх ногдол ашиг болно. 

Засгийн газраас Улсын Их Хуралд өргөн мэдүүлсэн  2010 оны төсвийн төсөлд тусгагдсан зэсийн үнэ 5184,7 ам долларыг 615,3 ам доллараар нэмэгдүүлэн 5800 ам доллараар тооцох санал Улсын Их Хурлаар  2010 оны төсвийн төслийг хэлэлцэх явцад дэмжигдсэнтэй холбогдуулан Ашигт малтмалын нөөц ашигласны төлбөрийн улсын төсөвт ногдох хэсэг 3,7 тэрбум төгрөгөөр нэмэгдэхээр байгаа юм. 

Түүнчлэн нүүрс, төмрийн хүдрийн экспортыг нэмэгдүүлснээр Хүний хөгжлийн санд төвлөрөх Ашигт малтмалын нөөц ашигласны төлбөрийн улсын төсөвт ногдох хэсэг нийт дүнгээрээ  13,9 тэрбум төгрөгөөр нэмэгдэхээр байна.

Дээрх өөрчлөлтүүдийн дүнд 2010 онд Хүний хөгжил санд нийт 133,9 тэрбум төгрөгийн орлого төвлөрөхөөр байна. 

Монгол Улсын Засгийн газраас Айвенхоу Майнз Монголи-г компанитай байгуулсан хөрөнгө оруулалтын гэрээний дагуу Оюутолгой ордын урьдчилгаа төлбөрийн 150 сая ам доллар буюу 212,7 тэрбум төгрөг нь  2010 оны Хүний хөгжил сангийн эх үүсвэрийн нэг бүрдэл хэсэг болох юм. Харин сангийн зарлагын хувьд хүний хөгжлийн чиглэлээр иргэдэд сангийн орлого, эх үүсвэрээс 334,9 тэрбум төгрөгийн арга хэмжээг санхүүжүүлэхээр тусгаж, Хүний хөгжлийн сангийн 2010 оны Төсвийн тухай хуулийг өргөн мэдүүлсэн.

Уг хуультай холбогдуулан Иргэний эрүүл мэндийн даатгалын тухай хууль, Засгийн газрын тусгай сангийн тухай хууль, Монгол Улсын нэгдсэн төсвийн тухай хуулиуд болон мөнгөн тусламжийн хэмжээг тогтоох тухай Улсын Их  Хурлын 2007 оны 21 дүгээр тогтоолд холбогдох өөрчлөлтийг оруулах, Монгол Улсыг хөгжүүлэх сангийн тухай хууль, Эх, хүүхдэд тэтгэмж олгох, Хүүхэд, эх, гэр бүлд мөнгөн тусламж үзүүлэх тухай хууль болон, Тэтгэмж, мөнгөн тэтгэмжийн хэмжээг тогтоох тухай Монгол Улсын 2006 оны 6 дугаар сарын 2-ны өдрийн 47 дугаар тогтоолыг тус тус хүчингүй болсонд тооцох шаардлага гарч байгаа юм.

Эдгээр асуудлуудыг хэлэлцэн шийдвэрлэж өгөхийг хүсье. 

Анхаарал тавьсанд баярлалаа.

   

Д.Оюунхорол: Хэлэлцэж байгаа асуудалтай холбогдуулж асуулт асуух гишүүд гараа өргөнө үү. Улаан гишүүн 

Ч.Улаан:  Энэ хуулийн талаар намын бүлгүүд ярьсан уу? Намын бүлгүүдийн байр суурь тодорхой болсон уу гэдгийг тодруулмаар байна. Өчигдөр манай  МАХН-ын бүлэг дээр энэ асуудлыг ярьсан. Тэгээд тэр дүгнэлт нь Байнгын хороонд ирсэн үү. Яагаад гэвэл одоо бид улсын төсвийн бүрэлдэхүүн хэсгийнх нь хувьд шууд улсын төсвийн хоёрдугаар хэлэлцүүлэгтэй хамтруулан хэлэлцэх болж байгаа учраас Байнгын хороо, Намын бүлгүүдийн дүгнэлтүүдийг гаргасан байх шаардлагатай.

Д.Оюунхорол: Намын бүлгүүдийн дүгнэлт ирээгүй байна.  Лүндээжанцан даргыг дуудъя. Сайханбилэг даргыг бас дуудъя. Ер нь оруулж ирээд, бүлгийн ахлагч нараас нь энэ асуудлыг тодруулаад хариулт авъя.

Н.Ганбямба: Хоёрдугаар хэлэлцүүлгийн явцад нэг зүйл анхаарахгүй бол энэ Хүний хөгжил сангийн маань төсөв тусдаа хэлэлцэгдээд явж байх хооронд явц дунд нь тусдаа нэг амлалтууд байсан юм.  Тусдаа амлалтууд шинэ гэр бүлийн мөнгө, шинээр төрсөн хүүхдийн мөнгө, тэгээд жирийн хүүхдийн мөнгө гэсэн энэ  амлалтуудыг тус тусдаа ялгаатай амлалтууд маань нэг тогоо руу орчихоор Хүний хөгжлийн сан руу орчихоор уусчих вий гэдэг утгаар дотор нь ялгаа зааг, ньюансыг гаргах боломж байна уу? Нэг мэдсэн хоёрдугаар хэлэлцүүлэг гээд явж байсан чинь бүгдийг нь нэгтгэсэн, одоо ерөөсөө ганцхан сантай болсон шүү, Хүний хөгжлийн сангаас л 1,5 сая дээр л бүгдээрээ төвлөрсөн шүү гэдэг асуудал гараад ирвэл яах вэ гэдгийг асууя. 

Хүүхдийн мөнгө, шинэ гэр бүлийн мөнгө, шинээр төрсөн хүүхдийн мөнгө гээд энэ шинэ гэр бүл бологсдын мөнгө гэсэн эд нарынхаа ялгаа зааг, ньюансыг нь бид нар яаж ойлгож явах вэ? Энэ цаашдаа ганцхан төсөв болоод явах хооронд  1,5 сая руу бүгдээрээ орчих юм биш биз дээ гэсэн ийм л асуулт байна. Үүнийг тодруулж өгөхгүй юу? 

С.Баярцогт: Ганбямба гишүүний асуултанд хариулъя. Ер нь Хүний хөгжлийн сангийн хуулийг хэлэлцэх явцад, ерөөсөө хуулийн гол агуулга бол 2008 оны сонгуулийн явцад амласан Эх орны хишиг, Эрдэнийн хувийн асуудлыг шийдье. Ингэхдээ бол өмнө өгсөн улс төрийн бүх амлалтуудаа нэгтгэж, эндээ хамруулъя. Харин нийтлэг нийгмийн халамжийн тусгай зорилтод бүлгүүдэд хүргэдгээ бол үнийн дүнгээр нь ихэсгээд яг тэр зорилтдоо хүргэе.  Энэ хувь хишгээ бол нийт ард түмэндээ жигд хүртээе. Тийм учраас одоо энэ хууль батлагдсанаас хойш хүүхдийн мөнгө гэдэг ойлголт байхгүй, шинэ гэр бүлийн мөнгө гэдэг ойлголт байхгүй, шинэ хүүхдийн гэдэг ойлголт байхгүй. Нийт ард түмнээрээ ойролцоогоор энэ жилийн хувьд мөнгөн дүнгээрээ  120 мянгыг дараа жил ингээд өсөөд өсөөд яваад байхаар ингэж тооцож байгаа. 

Н.Ганбямба: Их Хурлын дарга аа, Ганди сайд аа,  Сангийн сайд ингэж хариулж байна. Энэ бүгдийг чинь байхгүй болголоо шүү, одоо нэг тогоотой шүү гээд. Тэгэхээр энэ улс төрийн амлалтуудыг ямар байдлаар зохицуулахыг яаж  ойлгох вэ?   Цаашдаа зохицуулалтыг нь яаж хийвэл дээр юм бэ? Их Хурлын дарга бодвол үүнийг аваад шууд батлаад хийхгүй л байлгүй дээ.

Т.Ганди: Ганбямба гишүүний асуултанд хариулъя. Улс төрийн намуудын мөрийн хөтөлбөрийг үндсэндээ салбарын чиглэсэн зорилтуудынхаа үйл ажиллагаанаас салгаж өгөх нь цаашдаа энэ бодлогын хувьд зөв зам юмаа гэж Засгийн газар дээр нэлээн ярьсан юм. Ингээд улс төрийн намуудын мөрийн хөтөлбөрийг Хөгжлийн сан буюу тусгай сангаар тодорхой орлого олох, орлогын хэмжээгээр хуваарилалт хийх, тодорхой хугацаанд үйлчлэх гэдэг ийм зарчмуудын хүрээнд үйлчлэхээр ялгаатай авч үзье.

Ер нь бол хуульчлагдсан буюу нийгмийн хамгааллын салбарт тодорхой чиглэсэн үйл ажиллагаа хуулиар зохицуулагдаж явдаг. Халамж хүртэх ёстой улсууд маань тодорхой хуулийн хүрээндээ салбарынхаа бодлого дотроо явж байх нь зүйтэй юм. Тийм учраас энэ Хүний хөгжлийн сангийн хуулиар улс төрийн намуудын мөрийн хөтөлбөрийг голдуу шингээсэн зүйл, заалтуудыг нь ялгаж авч үзээд, хуульчлагдсан гэдэг дотор Хөгжлийн бэрхшээлтэй биеэ авч явах чадвар байхгүй, хүний асрамжинд байдаг бүтэн өнчин гэхчилэн асрамж, төрийн үйлчилгээ үзэх ёстой тэр улсуудынхаа хэсгийг нь ялгаж, цаашид авч бодлогоо зохицуулж явъя гэж ингэж заагтайгаар хийсэн.

Д.Оюунхорол: Өөр асуулттай гишүүн байна уу? Алга байна.

Гишүүд ээ санал хураалтандаа орох уу. 

Хүний хөгжил сангийн  2010 оны төсвийн тухай хуулийн төслийн хоёр дахь хэлэлцүүлгийг дэмжиж байгаа гишүүд гараа өргөнө үү.

Энэ хуулийн төслийг хэлэлцэж байгаатай холбогдуулан бас Монгол Улсын Их Хурлаас тогтоол гаргах нь зүйтэй гэсэн саналтай байна. Байнгын хорооноос. Тийм учраас би тогтоолын төслийн агуулгыг Төсвийн байнгын хороонд хүргүүлье. Одоо би та бүхэнд тараасан байгаа тогтоолын төслийг дэмжье гэдэг санал хураалтыг явуулъя. 

Би танилцуулъя.

Монгол Улсын Их Хурлаас Тогтоох нь:

Хүний хөгжил сангийн тухай хууль батлагдсантай холбогдуулан Төрөөс нийгмийн халамж, нийгмийн баталгааны талаар нэгдсэн бодлого баримтлах, давхардуулан олгож байгаа олон төрлийн халамжийн чиглэлтэй үйлчилгээг нэгтгэн цэгцлэх арга хэмжээг дараахь чиглэлээр авч хэрэгжүүлэхийг  Монгол Улсын Засгийн газар сайд Батболдод даалгасугай гээд.

Нэгдүгээрт, нийтлэг шинж чанартай нийгмийн хамгааллын арга хэмжээг Хүний хөгжлийн санд нэгтгэх чиглэл баримтлах.

Хоёрдугаарт, төрийн албан хаагчийн нийгмийн баталгаа, албан тушаалын ангилал, зэрэглэл, цалин хөлстэй холбоотой асуудлыг цэгцэлж, Төрийн албаны тухай хуулиар нэгтгэн зохицуулах.

Гуравдугаарт, нийгмийн халамжийг зорилтод бүлэгт чиглүүлэх, давхардлыг арилгах, өрхийн амьжиргааны түвшинг дээшлүүлэхэд бодитой нөлөө бүхий хөтөлбөр төслийг хэрэгжүүлэх, олон нийтэд түшиглэсэн халамжийн үйлчилгээг дэмжих чиглэлээр нийгмийн халамжийн бодлогын зохицуулалтыг нэг хуулийн хүрээнд шийдвэрлэх арга хэмжээг авах.

Дөрөвдүгээрт нь, салбарын хуулиудаар зохицуулагдаж байгаа нийгмийн халамжийн шинж чанартай олон төрлийн арга хэмжээ, хөтөлбөрийг энэ тогтоолын З дахь заалтанд хамруулан нэгтгэх.

Тавдугаарт, дараахь арга хэмжээг  2011 оноос эхлэн хэрэгжүүлэхээр тооцож, холбогдох хуулиудын төслүүдийг боловсруулан 2009 онд багтаан Улсын Их Хуралд өргөн мэдүүлэх гэсэн ийм тогтоолыг гаргах нь зүйтэй гэсэн саналыг Төсвийн байнгын хороонд хүргүүлье гэж бодож байна.

Энэ тогтоол дээр санал хэлэх хүн байна уу? Бүх төрлийн гэдэг үгийг л би сая уншаагүй. Бусад нь тарсантайгаа яг адилхан. Ганцхан бүх төрлийн гэхээрээ жаахан ойлгомжгүй болох юм байна гэж үзээд.

Д.Дондог: З заалттай тогтоол ирээд байна шүү дээ.

Тогтоолын төслөөс асуулт асууя. Энэ тогтоолын төсөл одоо л орж ирж байна. Бид нар нягталж үзсэн юм алга байна. Үүнээс харж байхад эхний заалт бол саяны ярьсан сайдын хариулсантай ижил юм байна гэж ойлгоё. Хоёр дахь заалтад Төрийн албан хаагчийн нийгмийн баталгаа, албан тушаалын ангилал, зэрэглэл, цалин хөлстэй холбоотой асуудлыг цэгцэлнэ гэж юу гэсэн үг вэ? яана гэсэн үг вэ? энэ чинь агуулгыг нь мэдэж байж санал өгөхгүй бол зүгээр ингээд за гэчихвэл бас хэцүү байна шүү дээ.

С.Баярцогт: Төрийн албаны хуулиар төрийн албан хаагчийн нийгмийн халамжийн баталгаа гээд маш олон зүйлүүд байгаа. Түүнийг бүхэлд нь Засгийн газар энэ дээр ажиллаж байгаа. Үүнийгээ энэ асуудалтайгаа нэгтгэж, цуг оруулж ир гэсэн санаа байгаа юм. Маш олон төрлийн хангамжууд байгаа. Тэр нь их жижигхэн. Түүний оронд цалингий нь нэмэгдүүлээд, тэр халамжуудаа багасгах талын тийм зохицуулалт хийе гэсэн саналтай байгаа юм.

Ч.Улаан: Энэ тогтоолыг Төсвийн байнгын хороонд хүргүүлэх юм байна. Тэгэхээр төсөв хэлэлцэх явцад үүнийг хамтад нь хэлэлцэж гаргах ийм үүргийг Төсвийн байнгын хороо хүлээх болох нь л дээ. Тэгэхээр ойлголцмоор асуудлууд байна. Жишээ нь, тогтоолын 1.3 дугаар заалтад, олон нийтэд түшиглэсэн халамжийн үйлчилгээг дэмжих гэдэг маань ямар санаа агуулж байна вэ? төр халамжаа олон нийт рүү шилжүүлнэ гэсэн санаа байна уу гэдгийг тайлбарлаж өгөхгүй юу? 

Давхардлыг арилгах гэдэг нь уншихад бол сайхан уншигдаж байна. Цаад агуулгаа ямар хүрээнд авч үзэж байна вэ?  Энэ чинь төрөөс нэг л удаа хамруулна. Өөр ямар нэгэн хэлбэрээр давхардахгүй гэсэн тийм өргөн утгаар байна уу? Энэ ямар утгаар байна вэ? Хүн чинь давхар авч болно шүү дээ. Хөгжлийн сангаас иргэнийхээ хувьд юм авна, дээрээс нь ахмадын халамж үйлчилгээгээр авч магадгүй, гавьяа байгуулсан бол гавьяагаараа авч  магадгүй. Тэгэхээр ямар ч тохиолдолд энэ бүгд давхардсан  ийм юм байхгүй гэсэн санаа гарч ирэх гэж байна уу гэдэг агуулгыг нь л тодруулж байна.

С.Баярцогт: Улаан гишүүний асуултанд хариулъя. Арга хэмжээнүүдийн дотор нийгмийн халамжийн олон арга хэмжээнүүд байгаа. Энэ дотор хамгийн үр дүнгээ өгч байгаа арга хэмжээ нь бол энэ олон нийтэд түшиглэсэн халамжийн үйлчилгээний арга хэмжээ байгаа юм. Яг баг дээрээ, суман дээрээ, дүүрэг дээрээ хийдэг. Яг ажиллаж амьдарч байгаа хүмүүсийн хувьд бол тодорхой хэмжээний санхүүгийн эрх өгчихдөг. Тэр дүүрэг, баг дээрээ ажиллаж амьдарч байгаа орлого багатай иргэдийг нийтийн тустай хөдөлмөрт зохион байгуулж оролцуулаад, яг тэр хэмжээнийхээ ажил, үйлчилгээг зохион байгуулж байгаа нь нийгэмдээ хэрэгтэй ажил үйлчилгээ хийлгэчихдэг, орлого багатай иргэд яг өдөрт нь гар дээр нь мөнгө нь очдог ийм нэг арга хэмжээ байгаа юм.

Энэ арга хэмжээ бол маш их үр дүнгээ өгч байгаа ийм арга хэмжээ байгаа. Тийм учраас энэ арга хэмжээгий нь бодитой хэмжээгээр үргэлжлүүлж нэмэгдүүлэх. 

Хоёр дахь асуудлын хувьд бол үнэхээр одоо нийт дүнгээрээ  нийгмийн халамжийн тусламж авч байгаа иргэд маань давхардсан тоогоороо бол нийт хүн амынхаа бараг  80 хувьтай тэнцээд байгаа юм. Өөрөөр хэлбэл янз бүрийн төрлийн халамжийн үйлчилгээг нэг хүн олон давхар аваад байгаа юм. Тийм учраас зориулалтын тэр авдаг мөнгөнийх нь хэмжээг нэмэгдүүлэх зарчмаар нэмэгдүүлье гэсэн ийм л ерөнхий зарчим байгаа юм. Энэ дээр Ганди сайд бас нэмж хариулах байх.

Т.Ганди: Нийгмийн бодлогын байнгын хорооны гишүүдэд энэ  2010 онд нийгмийн халамжийн санд зарцуулахаар  үлдэж байгаа хөрөнгө  ер нь ямар байх вэ? ямар төрлийн багц үйлчилгээнүүд байх вэ гэдэг талын юмыг бид нар багцалж оруулсан байгаа. Үүнийг мэдээлэл болгож тарааж өгнөө.

Үүнтэй холбогдуулаад Улаан гишүүний асуусан асуултыг тайлбарлахад,  ерөнхийдөө халамжийн тэтгэвэр, тэтгэмжийн үйлчилгээ, жижиг, хуваарилалтын мөнгөнөөсөө илүүгээр яаж энэ ядууралд өртсөн байгаа, амьдрах аргаа олохгүй байгаа, боловсрол нимгэн, тодорхой хөрөнгө капитал  хуримтлуулж амжаагүй байгаа хэсэг бүлэгт зориулсан ажил, үйлчилгээг явуулах вэ гэдэг дээр гэрийн халамж, асрамжийн үйлчилгээнд хамруулж болох юм. Түр байрлуулан асрамжлах үйл ажиллагааг төрийн бус чадавжсан, мэргэжсэн байгууллагуудаар гүйцэтгүүлэх, ахмад настныг асрах шинэ төрлийн үйлчилгээ бий болгох, энэ хөгжлийн бэрхшээлтэй хүмүүсийг  бас асрах, нөхөн сэргээх ийм үйлчилгээг шинээр бий болгох, сэргээн засах ийм үйлчилгээнд хамруулах, зохион байгуулалттай хөдөлмөр эрхлэхийг сая Баярцогт сайд ярилаа. Орлогын эх үүсвэртэй болгох чиглэлээр төсөл хөтөлбөрүүдэд зуучлах, төсөл хэрэгжүүлэхэд нь дэмжлэг үзүүлэх ийм үйл ажиллагааг хийх.

Нөгөө талаар хөдөлмөрийн дадал олгох авьяасыг нь дэмжих зорилгоор зөвлөгөө өгөх энкубаци сургалтууд зохион байгуулах үйл ажиллагаануудыг мэргэжлийн түвшинд чадавхижсан ийм төрийн бус байгууллагуудын оролцоогоор хийх ажлуудыг эхлүүлэх хэрэгтэй байна. Тийм учраас энэ олон нийтийн оролцоонд түшиглэсэн  халамжийн  үйл ажиллагааг шинэ түвшинд гаргаж, хүмүүсийг өөрөө өөрсдөө орлого бий болгох, өөрөө өөрсдөө амьдралын арга барилыг шинээр бий болгоход хэсэг бүлгийн нөхцөлд нь, онцлогт нь тааруулсан үйл ажиллагааг явуулсан нь илүү үр дүнтэй болж байна гэж үзэж байгаа учраас энэ дээр тодорхой багц бодлого болгож оруулж ирж байгаа юм.

Ц.Баярсайхан:  Тэгэхээр Нийгмийн хамгаалал, хөгжлийн хөтөлбөр гээд Азийн хөгжлийн банкны дэмжлэгтэйгээр хэрэгжсэн 12 сая долларын билүү ийм зээл байгаа. Үүний үр дүнд  2005 онд Халамжийн хуулийг шинэчилж гаргасан. Халамжийн хуулиасаа буцаад нөгөө шинэчлэлээ буцаагаад сүүлд нь засвар хийгээд хуучин хуулиндаа орчихсон. Миний ойлгож байгаа нь одоо бол халамж  нь халамжаараа, тодорхой амлалтууд, бүх нийтийг хамарсан зүйлүүдээ бол энэ  Хүний хөгжлийн сандаа оруулаад явъя. Тэгээд алиныг нь шийдэх ёстой вэ гээд Засгийн газар бол ялгаад оруулж ирье гэсэн саналаар тогтоол гарч байна гэж ойлгож байна.

 Тийм учраас ийм  санал байна. Энэ Байнгын хороо тогтоол санаачилчихаад, нөгөө Байнгын хороондоо оруул гэж өгч болохгүй ээ. Нэгэнт л зарчмаа тохирсон бол одоо Нийгмийн бодлогын байнгын хороо үүнийгээ шууд Их Хуралд оруулах хэрэгтэй.  Тийм учраас Байнгын хороо тогтоол санаачлаад нөгөө Байнгын хороондоо та нар үүнийг Их Хуралд оруулаач ээ гэж хэрэггүй.  Шууд үүнийгээ жаахан найруулгын юм байх шиг байна. Түүнийг редакцийнхаа хувьд харна биз. Одоо тэгээд Байнгын хороон дээрээ санал хураагаад гаргасан нь дээр гэж үзэж байна.

Т.Ганди: Баярсайхан гишүүнтай санал нэг байна. Яагаад гэвэл мөнгөний хуваарилалтын талын асуудлыг Төсвийн буюу Эдийн засгийн байнгын хороод тайралт хийгээд, мөнгөний хуваарилалтыг хийчихээд байгаа юм. Бодлого, үзэл баримтлалын хувьд харьцангуйгаар, илүү оновчтой болгох талын асуудлуудыг мэргэжлийн Байнгын хорооны хувьд бид нар бас чиглэл хүлээж байгаа юм. Ингээд энэ дотроо халамжийн ажил үйлчилгээнд өртөж байгаа, хамрагдаж байгаа иргэдийн асуудлыг хуульчилсан түвшинд, эргүүлээд яаж компактны болгох вэ? яаж оновчтой, зорилтод хэсэг хүн рүүгээ чиглүүлэх вэ гэдэг асуудал дээр бид нар бас тодорхой тооцоо хийгээд оруулж ирж байгаа. Энэ дээр жижиг хэмжээний хуулиудын өөрчлөлтүүд бас гарах байх. Жишээлбэл түлээ нүүрсний мөнгө гээд өгөгддөг мөртлөөсөө жигд хуваарилагддаггүй, тухайн хүндээ очдоггүй, чанаргүй ийм нийгмийн халамжийн бүтээгдэхүүн болоод яваад байдаг. Тэгэхээр энэ маань үнэхээрийн орон сууцанд амьдарч байгаа хүнд  түлээ нүүрсний мөнгө олгогддоггүй, гэрт амьдарч байгаа мөртлөөсөө зарим нь авдаг, зарим нь авдаггүй. Тийм учраас үүнийг нийлүүлээд нэгэнтээ ахмад настан өөрийгөө аваад явах чадамж муутай, амьдралын түвшин бага тэр улсууд руу түлээ нүүрсний мөнгийг нэмэлт тэтгэмж хэлбэрээр олгох тийм хувилбаруудыг хийж байгаа юм. Тэгэхээр энэ бол жижиг өөрчлөлтүүд хийгдэнэ. Үйл ажиллагаа нь бол нэлээн компактны орж ирнэ гэж ингэж тооцож байгаа юм.

Д.Дэмбэрэл: Ямар горимоор явах вэ? саяны Баярсайханы хэлдэг шиг.

Д.Оюунхорол: Одбаяр эхлээд асуултаа асууя.

Д.Одбаяр: Баярлалаа.  Улсын Их Хурлын тогтоолын төсөл явж байна. Энэ тогтоолын төслийг санаачлагч нь Засгийн газар гэж ойлгох уу? Засгийн газар санаачилж оруулж ирсэн үү?

Хоёрдугаарт,  Хэрвээ тийм бол санаачлагчаас асуух гээд байгаа юм. Энэ Хүний хөгжлийн сангийн тухай хуулийг баталсантай холбогдуулан гэсэн ийм юм явж байна, нэгдүгээр заалт дотроо. Тэгээд энэ хуулийн тодорхой заалтыг хэлэх юм байгаа юу? Зүгээр, төгс биш мөртлөө ойлголцсон зүйлүүд байгаа юм гэж хариулах гэж байна уу? Аль эсхүл хуулийн яг тийм тодорхой заалтанд ийм үзэл санаа байгаа юм. Тэгээд түүнийг үндэслэж байгаа юм гэсэн ийм үндэслэл нэмж хэлэх боломж байна уу?  Тэгэхгүй бол энэ тогтоол маань өөрөө цөөхөн зүйл, заалттай юм шиг мөртлөө асар том асуудлыг бид нар оруулаад ирсэн байгаа шүү дээ. Их Хурлын түвшинд хэлэлцэгдээд явагдана л даа, нэгдсэн хуралдаан болтол. 

Гуравдугаарт, өрхийн амьжиргааны түвшинг дээшлүүлэхэд бодитой нөлөө үзүүлэх нөлөө бүхий хөтөлбөр төслүүд хэрэгжүүлнэ гэж. Одоо хэрэгжиж байгаа төсөл, хөтөлбөрүүдээ бүгдийг нь авч үзэж байна уу?  Аль эсхүл цаашид энэ хөтөлбөрүүдийг ингэж авч үзэх юм гэж байгаа юм уу? Яг энэ бодитой нөлөөг ингэж ингэж хэмжинэ. Ийм хэмжүүрээр бид нар бодитой нөлөө үзүүлж байна гэдгийг авч үзэх юмаа гээд ингээд энэ хууль гарсантай холбогдуулаад шалгуур юмаа шинэчилсэн юм уу? Ямар ойлголт үүний ар талд байна вэ? 

Д.Оюунхорол: Одбаяр гишүүний асуултанд хариулъя. Энэ 2010 оны  төсвийн Хүний хөгжлийн сангийн тухай хуулийг хэлэлцэж байх явцад  бүлгүүд дээр, ажлын хэсэг дээр зарчмын зөрүүтэй саналууд гишүүдээс гарсан. Ер нь зарим нэг зүйлийг нэгтгэж ойлгоё, цэгцэлье гэж. Жишээлбэл, энэ удаагийн Хүний хөгжил сангийн тухай хуульд ямар З зүйл заалтыг оруулж, нэгтгэж, бид нар тооцож ойлгосон бэ гэвэл нэгдүгээрт, хүүхдийн мөнгө, хоёрдугаарт, залуу гэр бүлд олгож байсан мөнгө, гуравдугаарт, шинээр төрсөн хүүхдэд олгож байсан мөнгийг нэгтгээд Хүний хөгжлийн сандаа нэгтгээд, төсвийн нэг бүрэлдэхүүн хэсэг болно гэж үзээд авч явъя гээд Улсын Их Хурлаар шийдвэрлэсэн.

Нөгөө талд нь байгаа олон халамжийн мөнгө төгрөгнүүд байгаа. Үүнийгээ бол одоо олгодог хэвээр байя. Төсөвт туссан хэвээрээ байя. Тэгэхгүй бол өчигдөр зарим нэг бүлэг дээр  206 тэрбум төгрөгийг бүгдийг Хүний хөгжил сан руу татаж авъя гэдэг асуудал яригдсан учраас бид бол тэгэх боломжгүй юмаа. Одоо бол тэр суурь хуулиудаа өөрчлөх чиглэлээр Засгийн газар өөрөө ажиллаад бодлогоо тодорхой болгож оруулж ирсний дараа уг мөнгөн тэтгэлэг, хөтөлбөрүүдийг нэгтгэх асуудлыг шийдвэрлэх нь зөв юм гэж үзсэн юм. 

Тийм учраас тэр нийгмийн халамжийн зорилтод бүлэгт чиглүүлэх, өрхийн амьжиргааны түвшинг дээшлүүлэхэд бодитой нөлөө бүхий хөтөлбөр төслийг хэрэгжүүлэх, энэ чиглэлийнхээ хуулийг эрх зүйн хувьд нь зохицуулалт хийгээд оруулж ир гэдэг асуудлыг  2011 он гэхэд шийдвэрлээч гэдгийг Монгол Улсын Засгийн газарт чиглэл болгож өгөх нь зөв юмаа гэж бодсон юм.  Тийм учраас ийм тогтоолын төслийг санаачлах нь зүйтэй юм байна гэж бид үзсэн.

Санаачлагч нь Нийгмийн бодлогын байнгын хороо.

Өөрөөр хэлбэл саяны миний хэлдэг З халамжийн мөнгөнөөс бусад мөнгө бол өнөөдөр  2011 он хүртэл хэрэгжихээр явах ёстой. Түүний хооронд суурь хуулиа өөрчлөх асуудлыг Монгол Улсын Засгийн газар оруулж ирээч гэдэг чиглэсэн энэ тогтоолыг оруулж байгаа юм.

Ж.Энхбаяр:  Нийгмийн халамжийг сайжруулах арга хэмжээний тухай Их Хурлын тогтоолын төслийг Нийгмийн бодлогын байнгын хорооны хуралдаанд оруулж танилцуулж байгаа хуулийн үндэслэл нь Их Хурлын чуулганы хуралдааны дэгийн 24,6. Улсын Их Хурал шаардлагатай гэж үзвэл Хууль, Улсын Их Хурлын бусад шийдвэрийг хэрэгжүүлэх арга хэмжээний тухай тогтоол, уг хуулийг дагаж мөрдөх журмын тухай хууль болон бусад хууль тогтоомжид нэмэлт, өөрчлөлт оруулах төслийг энэ хуульд заасан журмын дагуу хэлэлцэж болно гэсний дагуу Байнгын хороонд танилцуулж байгаа.

Энэ тогтоолын төсөл маань өөрөө Нийгмийн халамжийг сайжруулах эрх зүйн зохицуулалтыг сайжруулахад чиглэсэн тогтоолын төсөл байгаа учраас энэ тогтоолын төсөл маань Нийгмийн бодлогын байнгын хорооны эрхлэх асуудалд багтаж байгаа. Тийм учраас энэ Нийгмийн бодлогын байнгын хороо энэ тогтоолын төслийг хэлэлцэх эсэхийг шийдээд Төсвийн байнгын хороонд шилжүүлэхгүйгээр цаашаа хэлэлцээд явах бүрэн боломжтой гэж үзэж байна.


Д.Дэмбэрэл: Насанжаргал тайлбарлая. Та нар нэг итгэл муутай тайлбарлаад байх юм.


Үүнийг ингэж л тайлбарла та нар. Төсвийн байнгын хороо төсөв хэлэлцэж байгаа үед хэлэлцэж байгаа асуудлынхаа талаар Улсын Их Хурлын Байнгын хороо тогтоолын төсөл санаачилжээ. Энэ санаачилсан тогтоолын төслийг анхны хэлэлцүүлэгтэй явах уу? Төсвийн хэлэлцүүлэгтэйгээ хамт дагаж явуулах уу?


Д.Насанжаргал: Өмнө ийм практик байнга гарч байгаа. Хууль хэрэгжүүлэх арга хэмжээний тухай тогтоолыг тухайн холбогдох Байнгын хороо санаачлаад нэгдсэн чуулганд оруулж байгаа. Тэгэхдээ дэгд зааснаар, хуульд заасан журмын дагуу хэлэлцэн баталж болно гэж заасан учраас хэлэлцэх эсэхтэй дандаа яваад байгаа юм. Байнгын хороо санаачилж байгаа аливаа төслийг. 


Д.Оюунхорол: Ингээд Их Хурлын Тамгын газраас өгсөн тайлбараар бол Байнгын хороо өөрөө уг асуудлын хэлэлцэх эсэхийг шийдвэрлэнэ гэж үзэж байгаа учраас Нийгмийн халамжийг сайжруулах талаар авах арга хэмжээний тухай тогтоолыг хэлэлцье гэж үзэж байгаа гишүүд гараа өргөнө үү.


13-12. Ингээд энэ асуудлыг хэлэлцэх нь зүйтэй гэж бид үзэж байна. 


Төсөв дагаж орж ирсэн тодорхой хууль, тогтоомжууд байгаа. Үүнийг хэлэлцэх нь зүйтэй гэж үзэж байгаа.


Иргэний эрүүл мэндийн даатгалын тухай хуульд  өөрчлөлт оруулах тухай хуулийг хэлэлцэх нь зүйтэй гэж үзэж байгаа гишүүд гараа өргөнө үү.


13-12


Эх, хүүхдэд тэтгэмж олгох, хүүхэд, эх, гэр бүлд мөнгөн тусламж үзүүлэх тухай хуулийг хүчингүй болсонд тооцох тухай гэсэн тогтоолыг хэлэлцэх нь зүйтэй гэсэн саналыг дэмжиж байгаа гишүүд  гараа өргөнө үү. Хуулийг.


13-12



Нийгмийн халамжийн тухай хуульд нэмэлт оруулах тухай хуулийн төслийг хэлэлцэх нь зүйтэй гэсэн саналтай гишүүд гараа өргөнө үү.


13-12


Үүнтэй холбогдсон тогтоол хүчингүй болсонд тооцох тухай, дараа нь Тогтоолд өөрчлөлт оруулах тухай  хоёр тогтоол байгаа. Энэ хоёр тогтоолд өөрчлөлт оруулах  тухай асуудлыг хэлэлцэх нь зүйтэй гэсэн саналтай гишүүд гараа өргөнө үү.


13-12


Нийгмийн халамжийг сайжруулах талаар бид энэ арга хэмжээний асуудлыг Байнгын хорооны хурлаар хэлэлцээд дараа нь Улсын Их Хурлын нэгдсэн чуулганд оруулъя гэсэн саналтай гишүүд гараа өргөнө үү.


13-12 


Байнгын хорооноос гарах санал, дүгнэлтийг Улсын Их Хурлын нэгдсэн чуулганд Улсын Их Хурлын гишүүн Д.Дондог танилцуулна. 


Д.Дондог: Нэг юм асууя. Хүний хөгжил сангийн 2010 оны төсвийн тухай хуулийнхаа хоёр дахь хэлэлцүүлэг дээр гар өргөхгүй юм уу? Түрүүнд өргөсөн юм уу? За, за.


Д.Оюунхорол: Хоёр дахь хэлэлцэх асуудалдаа оръё.


Эм, эмнэлгийн хэрэгслийн тухай хуульд нэмэлт оруулах тухай хуулийн төслийн анхны хэлэлцүүлэг

Хэлэлцэх асуудалтай холбогдуулан Байнгын хорооны хуралдаанд оролцож байгаа гишүүдэд асуулт байна уу? Асуулттай гишүүн алга байна.


Зарчмын зөрүүтэй саналын  томъёолол алга байна. Санал байна гэж байна. Эрдэнэ гишүүн.


С.Эрдэнэ: Энэ Эм, эмийн хэрэгслийн тухай хуульд нэмэлт, өөрчлөлт оруулах гэж байгаа асуудлаар өчигдөр Ардчилсан намын бүлэг дээр энэ асуудлыг ярьсан. Тэгээд энэ дээр  бүлгээс Эм, эмийн хэрэгслийн тухай хуулийн 8 дугаар зүйлийн 8.1 дэх хэсэгт Эмийн улсын бүртгэлд бүртгэгдсэн эмийг Эм бүртгэлд зөвшөөрнө гэснийг Эмийн улсын бүртгэлд бүртгэгдсэн болон АНУ, Европын холбоонд хүлээн зөвшөөрсөн эмийн жагсаалт, лавлагаанд орсон эмийг импортлохыг зөвшөөрнө гэж  өөрчилсүгэй гэж оруулъя гэсэн ийм саналыг оруулсан. Үүнтэй холбогдуулаад товч танилцуулгыг хэлэх нь зүйтэй байх.


Монгол Улсын эм, эмнэлгийн хэрэгслийн тухай хууль  1998 онд батлагдсан бөгөөд одоо 10 гаруй жил энэ хууль үйлчилж байгаа. Өнгөрсөн хугацаанд энэ хуулийн зарим нэг заалтад нэмэлт, өөрчлөлт оруулж байсан боловч эм импортоор оруулах харилцааг зохицуулсан 8 дугаар зүйл буюу тухайлбал, 8.1-д  эмийн улсын бүртгэлд бүртгэгдсэн эмийг импортлохыг зөвшөөрнө гэсэн заалтад ямар нэгэн өөрчлөлт одоо болтол ороогүй явж ирсэн. Энэ заалтын дагуу эм импортлох зөвшөөрөл бүхий байгууллага ямар нэгэн эм импортлохын тулд нэгдүгээрт, эмийн импортын лиценз тусгай зөвшөөрөл авах, хоёрдугаарт, импортоор оруулах гэж буй эмээ улсын бүртгэлд бүртгүүлэх зэрэг олон тооны шат дамжлага, албан тушаалтан комисс зөвлөлийн хурлаар орж, захиргааны хиймэл хүнд суртал, чирэгдлийг туулан өнгөрүүлэх хэрэгтэй болдог нь практикт нэгэнт тодорхой болсон.


Эдгээр шат дамжлага бүхэн олон тооны бичиг баримт, цаас нэхдэг нь мөн л нууц биш гэдгийг та бид нар мэдэж байгаа. Гэтэл олон улсын худалдаа түүний дотор эмийн худалдааны нийтлэг жишиг  дэг жаяг, байршлагдаж байгаа өнөөгийн нөхцөл байдалтайгаа уялдан улам цомхон болж ирсэн байна.


Иймд нийтийн жишиг, ялангуяа өндөр хөгжилтэй улс орнуудын хөгжлийн чиг хандлагад нийцүүлэн хууль, дүрэм, журмаа өөрчлөх нь хүн амын эрүүлийг хамгаалах салбарт зайлшгүй шаардлагатай. Орчин үеийн эм, эмийн бэлдмэлийг өөрийн оронд үйлдвэрлэдэггүй манай орны хувьд тодруулбал Дэлхийн энэ салбарын нэр хүнд бүхий компаниудын үйлдвэрлэсэн эмийг цаг алдалгүй оруулж ирэхэд чухал ач холбогдолтой болох юм гэж үзэж байна.


Эмийн үйлдвэрт худалдааны дэлхийн нийтлэг жишгийг үзэхэд олон улсын нийтээр хүлээн зөвшөөрсөн эмийн жагсаалт, лавлахад орсон эмийг аль ч улс орон ямарваа урьдчилсан бүртгэл зөвшөөрөлгүйгээр экспортлох болон импортолж байгаа нь шинэ эмийг цаг алдалгүй эмчилгээнд хэрэглэх, түүнчлэн тухайн эмийг хэрэглэх явцад гарсан гаж нөлөө, хор холбогдлыг арилгуулах, хариуцлага тооцох нэгдсэн механизмыг бүрдүүлэх зэрэг ач холбогдолтой зүйл байдаг юм байна. Олон улсын нийтээр хүлээн зөвшөөрсөн ийм жагсаалт, лавлах өндөр хөгжилтэй  нэг орны болон бүс нутгийн хэмжээнд жил бүр хэвлэгдэн нийтэд түгээгддэг юм байна. Жишээ нь АНУ болон Хойт Америкийн улсуудад АНУ-ын эрүүл мэндийн болон хүн амын үйлчилгээний агентлаг жил бүр эмийн жагсаалт лавлагаа гаргадаг болон Европын холбооны улсуудад, Япон Ази бусад орнуудад нэр бүхий эмийн жагсаалт, лавлагаа жил бүр гардаг юм байна.


Иймд эдгээр олон улсад нийтээр хүлээн зөвшөөрөгдсөн жагсаалт, лавлагаанд орсон эм нь, нэгэнт олон улсын эмийн стандартад нийцсэн, хамгийн сүүлийн үеийн техник, технологийн дагуу үйлдвэрлэсэн тул эдгээр эмийг үйлдвэрлэхэд манай улсын эмийн бүртгэлд бүртгүүлэх зайлшгүй шаардлага байхгүй гэж үзэн Монгол Улсын Эм, эмнэлгийн хэрэгслийн тухай хуулийн 8 дугаар зүйлийн 8.1 дэх хэсэгт, эмийн улсын бүртгэлд бүртгэгдсэн эмийг импортлохыг зөвшөөрнө гэснийг эмийн улсын бүртгэлд бүртгэгдсэн болон олон улсын нийтээр хүлээн зөвшөөрсөн эмийн жагсаалт, лавлагаанд орсон эмийг импортлохыг зөвшөөрнө гэж өөрчлөх нь зүйтэй юм гэж  Ардчилсан намын бүлэг дээр ярьж шийдсэн. Энэ саналыг Байнгын хороонд, энэ хуульд нэмэлт, өөрчлөлт орох гэж байгаатай уялдуулж, энэ саналыг оруулж байгаа юм.


Д.Очирбат: Эмийн тухай хуулиндаа  уламжлалт анагаах ухааны ойлголт их дутуу яваад байдаг юм. Энэ дээрээ ч гэсэн нэмж оруулах, зарим нэг саналыг тусгах зайлшгүй шаардлага байна. Жишээлбэл, уламжлалт анагаах ухааны бидний эцэг өвгөдөөсөө уламжлагдаж ирсэн олон мянган жилийн түүхтэй эмийн жорыг хэрэглээд байдаг.  Өнөөдөр хуулиараа зохицуулах зохицуулалт байдаггүй. Яг үнэндээ бол Эмийн тухай хуулин дээрээ уламжлалт анагаах ухааны жор, тэр сайхан эмийг хэрэглэх хуулийн заалт  Эрүүл мэндийн яамны сайдын тушаал заавар ч байдаггүй. Хууль бусаар ч юм уу, тогтоол шийдвэр журманд ороогүй эмний хэрэглээ үүсээд байгаа юм. 


Тэгэхээр зэрэг эм барих үйлчилгээ явуулах 17 дугаар зүйлийн журман дээр  уламжлалт эмнэлгийн эмч, эм барих үйл ажиллагааг эрхэлнэ гэж оруулж өгмөөр байна. 17.1, 17.2 дээр. Тэгэхгүй бол  европ анагаах ухааны эмч бол реципт бичээд эмийн санч нь олгодог. Тэгвэл уламжлалт анагаах ухааны эмч бол уламжилж ирсэн түүхээрээ их өөр ойлголттой. Өөрөө ч эмээ барина, өөрөө ч судсаа барьж, өөрөө оношилж, өөрөө эмээ хийж өгдөг. Тэгэхээр энэ онцлогийг энд тусгаж өгмөөр байна.


Эмийн бүртгэх бүртгэлийн журман дээр нь 19.5-д уламжлалт эмийг бүртгэж гэж оруулж өгмөөр байна. Уламжлалт эмийг бид нар өөрсдөө уламжлалт эм тан гэж ойлгоод байдаг. Гадныхан болохоор үүнийг наркотик ч юм уу, хүнсний нэмэлт тэжээл ч юм уу гэж ойлгоод байгаа юм. Ийм хоёр санал хэлье.


Д.Оюунхорол: Сая хоёр гишүүний асуусан асуулттай холбогдуулаад Ламбаа сайд хариулт өгөхгүй юу? 


С.Ламбаа: Би хуулийн дагуу л санал өгье. Эрдэнэ, Очирбат  гишүүдийн ярьж байгаа энэ саналууд бол эм, эмнэлгийн хэрэгслийн тухай хуулийг шинэчилсэн найруулгаар Улсын Их Хуралд Засгийн газар өргөн барих гэж байгаа. Тэр үед үүнийг ярьж болно. Энэ хоёр асуудлыг. Яагаад вэ гэвэл, өнөөдрийн энэ асуудал бол зөвхөн гамшиг, гамшгийн үед орж ирэх гэж байгаа вакцинтай холбоотой, маш яаралтай, Эрүүл мэндийн асуудал эрхэлсэн Засгийн газрын гишүүний зөвшөөрлөөр оруулж ирэх гэж байгаа заалт учраас үүнийг нь шууд хэлэлцэх эсэхийг нь баталсан. Үүнийгээ нэгдүгээр хэлэлцүүлгээр нь батлаад үүнийг гаргаад өгөөч ээ гэж ингэж хүсэх байна.


Энхболд гишүүний  манай бүлэг дээр ярьсан асуудал бол шинэчилсэн найруулга дээр үнэхээр авч үзэх асуудлууд хөндөгдсөн байгаа.


Энэ бол ганцхан үг учраас өөр юм хажуугаар нь орж ирэх боломжгүй шүү дээ, хуулиар. Өргөсөн асуудлыг дэгийн хуулиар бол хориотой байгаа, нэмж юм оруулж ирэхийг хориглосон байдаг учраас зөвхөн энэ өгүүлбэрээр баталж өгөөч ээ гэж хүсье.


С.Эрдэнэ: Саяны ярьсан асуудал бол дэгийн хуулиар нэгэнт ийм хаалттай байгаа учраас өнөөдөр протокол дээр Шинэчилэн найруулсан хуулийн төслийг оруулж ирэхдээ саяны миний ярьсан энэ үзэл баримтлалыг тухайн хуулиндаа суулгаж оруулж ирэх чиглэлийг Эрүүл мэндийн яам, холбогдох албан тушаалтнуудад үүрэг болгосон энэ заалтыг протоколд тусгаж өгөөч гэсэн ийм хүсэлттэй байна.


Ч.Улаан:  Энэ хуулийн төсөлтэй холбоотой тодруулмаар зүйл байна. Энэ нэг л ойлгомжгүй байна. Ийм заалт гаргаснаар юу өөрчлөгдөх гээд байгаа юм бэ? Нөгөө удаан хугацаанд хүнд суртлыг давж байж авдаг зөвшөөрөл чинь хөнгөрөх юм уу?  Аль эсхүл ямар нэгэн зөвшөөрөлгүйгээр шууд Эрүүл мэндийн сайдын саналаар импортлоод байх юм уу? Тэгвэл энэ чинь замбараагүй явдал болох юм биш үү. Би ингэж бодож байна. Монголд орж ирж байгаа эм вакцин энэ аливаа юм чинь тодорхой шаардлага хангасан гэдэг нь нотлогдоод бүртгэгддэг. Тэр бүртгэдэг процессоо л түргэлэх юм биш үү. Одоо эрүүл мэндийн системээр бүртгэгдээд явж байгаа шүү дээ. Тэгтэл дахиад энэ саналаа үндэслээд Хөдөө аж ахуйн сайдын саналыг аваад, Эрүүл мэндийн сайд өөрөө шийдээд, энэ чинь бүр дээрээс нь бүр хурдлах биш 2-3 үе шат нэмчихэж байгаа юм биш үү.


Дээрээс нь нэг асуулт байна. Миний ойлголт бол шаардлагатай тулгамдсан үед хамгийн чанартай, хамгийн хямд үнэтэй, тэгээд хамгийн олон улсын байгууллагын стандарт хангасан тэр эмийг л шуурхай оруулж ирдэг механизмыг бий болгох гэж байна гэж ойлгосон. Гэтэл тэр нь энд харагдахгүй байгаа юм. Та нар хар л даа. Одоо энэ гахайн ханиадны трефлю 100 хэдэн мянгаар манай Монголд орж ирээ биз дээ. Гэтэл дэлхий дээр  олон улсын байгууллага, эмийн үйлдвэрээс 10 доллараар худалдаж аваад гишүүн орнууддаа өгч байгаа ийм жишиг интернэт дээр байж байна. Тэгэхээр бид нар тэр рүү явдаггүй, энэ дотроо өгдөг зөвшөөрөлтэйгээ л ноцолдоод байгаа ийм л байдал харагдаад байх юм. Тэгэхээр энэ хуулиар би ямар асуудал шийдэх гээд байгаагий нь ойлгохгүй байна. Ганцхан заалттай. Энэ хүн өнөөдөр бүртгэлийнхээ ажлыг өөрөө эрхэлж байгаа, түүнийгээ л түргэлээч дээ. Тэгээд л болоо юм биш үү?


С.Ламбаа: Энэ уг нь хэлэлцэх эсэх дээр нэлээн сайн яригдсан юм. Энэ өгүүлбэр бол гамшиг, нийтийг хамарсан өвчин, хордлого, гэнэтийн аюул ослын үед хэрэглэх нэн шаардлагатай эмийн бүртгэлд бүртгэгдээгүй эмийг гэж байгаа юм. Өөрөөр хэлбэл бүртгэгдээгүй эмийг бүртгэнэ гэдэг нь манай одоо мөрдөж байгаа хуулиар бол маш удаан хугацаагаар явдаг. Өөрөөр хэлбэл тэр чинь хяналтын үе шатууд нь маш урт. Түүнийг л хөнгөлөөч гэж манай гишүүд яриад байна. Гэтэл өнөөдөр жишээ нь ДЭМБ-ын шийдвэрээр өгөх гэж байгаа энэ вакцин гэдэг бол Монголд бүртгэгдээгүй. ОХУ-д үйлдвэрлэсэн Арбидол ч гэдэг юм уу? Өнөөдрийн энэ Н1N1-тэй холбоотой эмүүд угаасаа Монголд бүртгэгдээгүй. 


Тийм учраас  би үүнийг хуулийн дагуу л болгох гээд байгаа юм. Өнөөдрийн хүртэл Эрүүл мэндийн болон Хөдөө аж ахуйн сайдын тушаалаар батлагдсан журмаар өөрсдөө эрх олгодог байсан юм билээ, оруулах эрх өгдөг байсан юм билээ. Гэтэл энэ нь Засгийн газар дээр яригдаад хуулиас давсан журам байна гээд үүнийгээ заавал хуульчил гэдэг юмыг Хууль зүйн сайд надад үүрэг болгосон. Түүний дагуу л Засгийн газар энэ өгүүлбэрийг оруулж ирж байгаа юм. Өөрөөр хэлбэл одоо өнөөдөр ДЭМБ-аас болон зөвшөөрөгдөж байгаа Н1-тэй холбогдоод Засгийн газраас батлагдсан тэр 4-5 эмийг ямар ч бүртгэлгүйгээр оруулах шийдвэрийг өнөөдөр Эрүүл мэндийн сайд, Хөдөө аж ахуйн сайд гаргадаг болгох тухай л асуудал. Хөдөө аж ахуйн яамнаас зөвшөөрөл авна гэсэн үг биш л дээ. Хөдөө аж ахуй, эрүүл мэндийн эмнүүд нь хамт явдаг учраас хоёр сайдын шийдвэрээр гэж ингэж орж ирж байгаа юм. Түүнээс энэ бол  журмаар орж ирж байсан юмыг хууль болгочихож байгаа юм.


Цаашдаа бид шинэчилсэн найруулгаар орж ирж байгаа хуулин дээр энэ бүртгэдэг юмыг хөнгөлөх тухай асуудлыг нэлээд хэмжээнд хөнгөлж өгч байгаа.


Ч.Улаан: Ламбаа сайд аа, таны ярьж байгааг би ойлгож байна. Таны ярьж байгаа юм, энд бичсэн юм хоёр зөрчилдөөд байгаа юм. Хэрвээ тийм л шуурхайлах гээд байгаа юм бол тэр зөвлөлийнхөө саналыг үндэслэн гэдэг нь ямар учиртай юм бэ? Тэр чинь тэгвэл дахиад хүнд суртлынхаа 6 сарын хугацаанд судалгаагаа хийгээд саналаа гаргана. Түүний оронд та ингээд бичсэн бол би ойлгох гээд байгаа юм. ДЭМБ хүлээн зөвшөөрөөд ийм эмийг хэрэглэ гэсэн зөвлөмж гарчихсан байвал түүнийг үндэслээд шууд импортолж байвал энэ шуурхай болно. Тэгэхэд чинь өнөөдөр ДЭМБ Бангладешд байгаа эмийг аваа гээд ингээд зөвлөмж өгчихөөд байхад манайхан энд үгүй гээд л сууж байгаа юм. Ингэж хөнгөвчлөх байсан юм биш үү гээд байгаа юм.


С.Ламбаа: ДЭМБ болон бусад байгууллагын зөвшөөрлийг үндэслэн оруулна гэж улс орон өөрийнхөө үндэсний хуульд оруулдаггүй юм билээ. Энэ эмийн зөвлөлийн саналыг үндэслэн гэдэг нь ерөөсөө  ямар ч проблем байхгүй. Яагаад гэвэл тэр оруулах эмийнх нь жагсаалтыг Засгийн газар сая баталсан. Одоо ийм ийм эмийг НӨАТ-аас чөлөөл, гаалиас татвар. Засгийн газар жагсаалтыг нь 7-8 эмэн дээр гаргачихсан юм. Тэр эмийг энэ зөвлөлийн саналыг үндэслэхгүй бол сайд өөрөө ганцаараа шийдэж болохгүй гэдэг үүднээс энэ зөвлөлийн шийдвэрийг үндэслэн тушаах нь гэдэг юмыг сайд гаргах ёстой. Яагаад гэвэл энэ мэргэжлийн зөвлөл юм чинь. Энд нэг их хүнд суртал гарахгүй гэж ойлгож байна. 


Ц.Баярсайхан:  Уг нь бол Ардчилсан намын бүлгээс гаргасан санал бол бас уг нь зөв юм байгаа шүү дээ. Байнгын хороон дээр гишүүд нэг л зүйлийг ойлгох ёстой. Үнэхээр Европын холбоо гэдэг чинь тодорхой хэмжээний стандартыг ямарваа зүйл дээр мөрдүүлж байна. Эрчим хүчин дээр ч гэдэг юм уу? Эмийн асуудал дээр ч гэдэг юм уу? Ийм  дэлхийн хүн амын нэлээд төвлөрөл бий болчихсон, өндөр хөгжингүй газрын тохирчихсон тэр бүтцийг нь оруулах асуудлыг нь эндээ шийдээд өгчихвөл дараа нь аль нэгэн хүнд хариуцлагын асуудал болно шүү дээ. Сайд жишээ нь, эмийн бүртгэлд бүртгэгдээгүй тэгээд гамшгийн үед эм гэж зөвшөөрөл олголоо. Энэ эм нь эргээд иргэдийн эрүүл мэндэд янз бүрийн байдлаар хортой нөхцөл байдал үүсэх юм бол сайд хариуцлага хүлээх болж байгаа юм. 


Тийм учраас ийм байж болохгүй шүү дээ, тэр эмийн зөвлөл ч гэсэн. Нэгэнт л бүртгэлд бүртгэгдээгүй юм бол эмийн зөвлөл энэ асуудал дээр бас хариуцлага хүлээх шаардлагагүй. Тийм учраас тэр Улаан гишүүний ярьж байгаа уг нь зөв. Ардчилсан намын зөвлөлийн саналыг авчихад, яг энэ зүйл дээр хураасан санал шүү дээ. Европын холбоон дээр бүртгэгдээд зөвшөөрөгдсөн тэр эм мэдээж энэ гамшиг гэдэг бол ганц Монголд ирдэг юм биш, ганц Монголыг тойроод явчихдаг ч зүйл биш шүү дээ. Уг нь тэгэх юм бол хариуцлагын юм бол цаана байх ёстой.


Д.Оюунхорол: Энэ дээр нэг тайлбар хийе. Сая Ламбаа гишүүн өөрөө танилцуулсан. Засгийн газраас орж ирсэн хуульд оруулах гэж байгаа нэмэлт өөрчлөлт нь 8.9 гэдэг шинэ бүлгийг нэмж оруулъя гэсэн заалт оруулж ирж байгаа. 5.2-ын Улаан гишүүний хэлдгээр, ер нь өнөөдрийн үйлчилж байгаа Эм, эмнэлгийн хэрэгслийн тухай хуульд,5.2-т нь: Эмийн үндэсний зөвлөл нь хүний болон малын эмийн асуудал эрхэлсэн салбар зөвлөлтэй байна гэж заасан заалтын дагуу энэ эм импортоор оруулж ирэх асуудлыг лиценз зөвшөөрөл олгодог юм байна.


Саяны Эрдэнэ, Баярсайхан, Очирбат гишүүдийн ярьсан саналууд бол   Эм, эмийн хэрэгслийн тухай хуульд нэмэлт, өөрчлөлт оруулах зайлшгүй шаардлага буй болсон. Хоёрдугаарт, өнөөдөр хуурамч эм орж ирэх нөхцөлийг бид сайн хааж чадахгүй байгаа. Монгол хүнд чанартай эм, эмнэлгийн хэрэгслээр хангах боломж бололцоо энэ хуулиар хориотой байгаад байгаа юм.


Тийм учраас саяны  хэлсэн эмийн бүртгэлд бүртгэгдээгүй боловч АНУ болон Европын холбоонд хүлээн зөвшөөрөгдсөн эмийн жагсаалт, лавлагаанд орсон эмийг Эрүүл мэндийн болон Хөдөө аж ахуйн асуудал эрхэлсэн Засгийн газрын гишүүний шийдвэрээр импортлох зөвшөөрөл олгоно гэдэг санал оруулъя гэсэн томъёолол бичиж байгаа юм байна. Тийм учраас энэ асуудлыг дараагийн Эм, эмнэлгийн хэрэгслийн тухай хуульд нэмэлт, өөрчлөлт оруулахдаа Ламбаа сайд анхааралдаа аваад энэ асуудлыг нь оруулж ирмээр байна.


Хоёрдугаарт, Очирбат гишүүний хэлсэн Монгол уламжлалт анагаах ухаантай холбоотой эм барих, эм олгох асуудлын талаархи томъёоллоо манай Очирбат гишүүн өөрөө сайн боловсруулаад өгчих хэрэгтэй. Тэгээд энэ асуудлуудыг нь дараагийн хуулийн нэмэлт, өөрчлөлт оруулахад авах боломжтой юм.


Өнөөдрийн бид нарын гол хэлэлцэж байгаа асуудал бол үнэхээр онц шаардлагатай, халдварт өвчин тарж байгаа яг энэ үед эмийг импортоор оруулж ирэх асуудал дээр шуурхай хандах зорилгоор энэ хуулийн төслийг оруулж ирсэн. 

Тэгэхээр энэ хуулийг нь дэмжээд эхний хэлэлцүүлгээр Улсын Их Хурлаар баталъя гэсэн саналтай байна.


Ч.Улаан: Хуулиа дэмжье гэж байгаа. Үг, үсгээ сайжруулдаг юм уу? Хөдөө аж ахуйн сайд энд заавал байх шаардлагатай юу? 


С.Ламбаа: Хөдөө аж ахуйн сайд нь хуулиндаа хамт явдаг юм.


Ч.Улаан: Тэгвэл хуулиараа л явахгүй юу даа


С.Ламбаа: Хөдөө аж ахуйн яамны шугамаар орж ирдэг малынх нь эм нь Хөдөө аж ахуйн сайд зөвшөөрлөө өгнө гэсэн үг шүү дээ.


Ч.Улаан: Тэгвэл энд чинь хүн, малын гэж алга байна шүү дээ.


С.Ламбаа: Юуг


Ч.Улаан: Энэ эмээ ялгахгүй

С.Ламбаа: Заалт нь тийм л байгаа юм. Дээд талынх нь заалт нь малын эмийг Хөдөө аж ахуй, хүний эмийг Эрүүл мэндийн асуудал гэсэн заалт нь дээрээ байгаа.


Д.Оюунхорол: Одоогийн мөрдөж байгаа Эм, эмнэлгийн хэрэгслийн тухай хуульд саяны томъёоллоор яг өгүүлбэр нь 5.2-т байгаа. Үндэсний зөвлөлд хүний болон малын эмийн асуудал эрхэлсэн салбар зөвлөлтэй байна. Үүгээр асуудлаа шийдвэрлэнэ гэсэн заалт байгаа учраас үүнтэйгээ уяж энэ хуулийн төслийг оруулж ирсэн гэж ойлгож байгаа юм. Улаан гишүүн ээ. 

Тийм учраас энэ хуулийн төслийг дэмжээд, нэгдүгээр хэлэлцүүлгээр нь баталъя гэсэн саналтай гишүүд гараа өргөнө үү.

Байнгын хорооноос гарах санал, дүгнэлтийг Улсын Их Хурлын гишүүн Очирбат Улсын Их Хурлын чуулганы хуралдаанд танилцуулна.

Байнгын хорооны хуралдаан хаасныг мэдэгдье.

Хуралдаан 10 цаг 20 минутад өндөрлөв. 

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ:

